Jon ge
Tangbu bo higé monam

Iropnana bo inam

Jon gé higé mopyong nam hé mingchom nam barik anyi gobo moboké. Si
higé sum kongné mi hém Sigé apom la long horo apom la dayéng modébo
minglong benhir nané bolong minggéngné giding hém bentong nanébo mééné
runé laptomné giding hém hébé iyoka hélong gang nabo moboké, méné runé
giding gé laptomnam si tani amir hé tani mong solo yéko ga poomongné hé
lenda mingbo ké, hébé igeylong Sigé horo Jisu tani bo iram hété boké, holoka
laptomné mééné runé giding hé yingko dabo ming béning tani mong sologé
singchang singnam hém henluk moné hém todin danaké hélong bentom
deyuke, holoka yingtu chikko nabo mi abi hém ayang bapmong danaké,
hébolong imur mongbo yébap mong dénaké hélong malu laptom deyuké.

Holoka laptomné mééné runé giding gé laptomnam hém minggéng mongné
hélong si higé sum moné mi hé, Jisu Kristo mai tani bo ongdeyké hédidio paké,
holoka Jisu mey minggéngné giding hélong Si mey ayangné giding hé ayang

radinkeé.

Monir lennam

Iropnané bo inam hé(1:1-4)

Ayen hélong kéné hé(1:5-2:29)

Uyugé ao giding hélong Sigé ao giding hé(3:1-24)
Jija hélong arongnam hé(4:1-6)

Ayang yangdin hé(4:7-21)

Minggap geylong jeynam hé(5:1-21)



Turmoné hé Jisu ké

! Trop yéga turmoné barik hé dadey hélong, ngulugé taanam hémlong ngulugé
myik ning kongnam hém, holoka alok ning ikinam hém hendi dio geylong hém
ngulu ménnom higé mobi danaké. > Turmoné hé tani mong solo ongyé la ngulu
kongpa naké, kongné mipang hé nguluké, hébé igeylong ngulu turyéngné
singnam hém benbi danaké, Abo gé apom la dané turmoné hé ngulum kongtom
sudeyké. ®> Ngulugé kongnam hémlong taanam hém ménnom sin benbi yénaké,
hébé igeylong ménnom sin ngulugé apom la yémen gémo dabolong Abo long
kogé horo Jisu Kristo gé apom la ngulu yémen gédébo iboké. * Hébé igeylong
ngulugé henpo nam hém henpo mey débo minglong si higé sum modé naaké.

Si mai ké paang hé

> ST mai ké paang hé, kogé dakola acho nago sin kéné damong danaké hélong
Jisu galo yuunying taanam hém ngulu ménnom benbi danaké, ° ngulu Jisu gé
apom la dadéna héja gabo jijané hém imongbo kéné koga inbéning ngulu
méébo danaké. ” Kogé paang la dachombo ngulu sin paang la dabéning ngulu
lakobo dabéra yéngyé teyké, holoka ngulum Sigé horo Jisu gé uyi ning imur
hém hirkak yéteyké.

8 Ngulu imurnam damong dana hésuné mi hé ato kupsu boké, holoka ngulu
gala jija hé damongké. °Ngulu, imur hém imur térpa hésu baning, Si mai
mingchi dabo iné godé naké, hébe igeylong ngulugé imur hém mai guryé teyké,
holoka ngulugé imurnam kébang hém hirkak yéteyké. '° Ngulu imur mong hésu
béning, ngulu Si mey mééné gobo modé naké, holoka kogé bennam hé ngulugé

dakola damong danaké.



Ngulum turbung daaléngné hé Kristo ké

! Ngogé ao giding hé, ménnom imur mongbo imo dabo minggeylong ngo si
higé sum ménnom mobi danaké. Holoka imur nago daja gabo ngulum gindo
bo Abo mey archo tapbi teyné hé midiné Jisu Kristo ké. 2 Mai ngulu kébang gé
imur nam hém lilen nanébo siibi boké, holoka maigé siinam hé ngulu téténg
gabo mongké, chingong gé imur gabo siibi boké.

3 Ngulu Sigé bennam hém taabéla, ngulu Si mey jijabo chenna ké. * Holoka,
"Ngo Si mey chendéna" hégeylong Sigé itoké hénnam giding hém taageylong
imongné mi hé mééné mi hé ké, héké mi la jijané hé damong danaaké. ° Holoka
kogé bennam hém taané mi hé ké, Si mey jijabo ayangné hé, holoka hébé ikoga
ngulu chendéku ngulu kébang hé Si ga hélong. ° Kogé la dadéna hésuné mi hé

Jisu gé yéchombo yédinké.

Itoké hénam nitiné hé

7 Ajen giding hé, ngogé itoké hélong higé monam si niti mongné goké, kayum
ga dané goké, holoka si yuunying si ménnogé taarong héké ké. ® HEbé ijagabo
sin, ngo ménno gabo nitiné itoké hénam higé go molenbi dénaké, si nitin€ itoké
hénam sologé jija hé Jisu gé inam lalong ménnogé inam la kongpong dabo
idénaké, kéné ngedé kuké, jijané paang hé duklé dakuké.

®Holoka, "Ngo paang la yédé kunaké" hésu geylong kristan birmé niro giding
hém romongné mi hé kéné kola yéyéng danaké. '° Holoka kristan yébam nam
hém ayangné mi hé paang la dané hé ké, hébé iné mi hé mi hém déktup
momong danaké. ''Holoka kéné la dageylong kristan yébam nam hém
romongbo iné mi hé kéné koga indé naaké, holoka kéné ning myik hém pukap
geylong intér hém chensu mongdé naaké.

12Ngogé ao giding hé, ménnom ngo higé go mobi danaké, heygo igeylong
hébéning ménnogé imur hém Jisu ning igeylong gurpa kuké. '* Abo giding
ménno tangbu ga dané hém chenda, hébé igeylong ménno gabo ngo higé modé
naaké, holoka yangpang giding hé ménno poomong nam hém jeygé nyeké,
hébé igeylong ménno gabo ngo higé modé naaké.

14 Ngogé ao giding hé ménno Abo mey chendéku, hébé igeylong ngo ménnom



higé modé naké, holoka abo giding hé ménno tangbu ga dané hém chenda,
hébé igeylong ngo ménnom higé modé naaké, yangpang giding hé ménno
tordéku, holoka Sigé gom hé ménnoge apom dadéku, ménno poomong nam
hém jeygé nyeké hébé igeylong ngo ménnom higé modé naké.

15Tani mong hém mingbo yoka, holoka tani mong solgé dané daadé hém
mingbo yoka, tani mong hém mingboné mi la Abo gé ayang hé damong danaké.
1 Tani mong sologé dané kébang hé aai amir gé ilingnam nyinchik ké, holoka
myikgé kongbo nam nyinchik ké, holoka até sunam nyinchik ké, siké si tani
mong gaké, Abo Si galo ongmong danaké. '” Tani mong hélong tani gé ilingnam
hé ngey jagabo Sigé mingnam hém iné hé dayéng yéteykeé.

Kristo mey ikorné hé

18 Ao giding hé, yémeydi hé ongdé kuké, Kristo mey ikorné hé ongyéké hélong
ménnogé taanam hé héja Kristo mey ikorné hé aai go ongpa kuké. Hébé ikoga
yémeydi alo hé ongdéku hélong ngulu chendé kunaké. '° Malugé sangdo hé
ngulu galo lenné héké ké, hébé ijagabo malu ngulugé mi jija mongké. Malu
ngulugé mi bo ibeyla ngulugé apom dapa tey, malugé inam hém kong béning
ngulugé mi mongye ning.

20Ménno dey hamingné sungmé hém binam bo igeylong jija hém abumbo
chenmey daku. * Ngogé ménnom higé mochom si jija hém chenmong hélong
momongké, jija hém ménno chen ngey geylong dada, holoka jijané ga méénam
lenmong danaké hélong sin ménno chenda naké.

22 Jisu mey Kristo mongké héné mi hé mééné hé ké, Kristo mey ikorné hé Abo
hémlong Horo hém manghang naaké. ® Horo hém manghangné hé Abo hémsin
manghang danaké, holoka Horo hém chenné hé Abo hémsin chendé naaké.

4 Hébé igeylong ménnom irop ga lapnam hém minggap geylong datoka, hébé
ibéning ménno sin Abo nyi Horo nyigé apom la dayéng yéteyké. * Ngulum
Kristo gé bentér hé turyéngné singnam hé keé.

6 Ménnom benkup teyné mi galo ménno minyang suto longka hélong si higé
sum ngo modé naaké. ¥ HEbé ijagabo ménno hamingné sungmé hém Kristo
galo longriknam hé ménno gala dabé kuning ménno jija hém laptom teyné abi
din ramké. Kébang aping hém sungmé hé laptom yéteyké, holoka maigé laptom

nam hé mémongké, jija hém laptom boké. Hébé igeylong Sungmé hé laptom



koga Kristo galo dayéng tolongka.

%8 Ngogé ao giding hé, ménno kogé bo dayéng tolongka, holoka kogé ongyéku
hém ngulu meygang long kogé dakola hennying geylong nyékching ramké.
29 Kristo gé midinam hém ménno chen béning, pooné leygé hém iné kébang si

kogélo lenné hé ké hélong chenyé teykeé.



Sigé ao hé

! Abo gé ngulum ayang nam hém mingki tolongka, ngulum maigé ayang koga
Sigé ao hé hédé kunaké, holoka ngulu hébé ija danaké. Tani mong sologé mi
giding hé Si mey chenmongbo igeylong ngulum sin Sigé ao hé hélong malu
chen mong danaké. 2 Ngogé ajen giding hé, ngulu Sigé ao hékuké, holoka ngulu
heykombo iyékudi hém héja térbo ngulum kongtom mongdaké, hébé ijagabo
Kristo gé ongyéku hém ngulu sin ko giyingbo ito kutey mingda, heygo igeylong
hébéning ko heykom nago di holo jija hém ngulu kongto teyké. ® Holoka Kristo
mey minggéngné daadé hé Kristo gé haming chombo hamingbo mosu danaké.

*Imurné daadé hé Sigé singdung gingpang hém taamong naaké, heygo
igeylong hébéning imurnam hé Sigé singdung gingpang hém ikor danaké.
> Hébé ijagabo ngulugé imurnam hém longkak nabo kogé ongnam hém ménno
chenda, kogé dakola imurnam damong danaké. ® Holoka Jisu gé apom la dané
mi hé imur mongdé naaké, holoka imur yéngné mi hé Jisu mey chenmong
bolong kongki mongné mi héké.

7 Ngogé ao giding hé, mi ning kupko yoka, jijané hém iné mi hé Jisu gé midi
chombo midi néké. ® Imurné daadé hé uyu gaaké, heygo igeylong hébéning uyu
hé kayum galo sin imur naarung ké, Sigé horo hé tani mong solo ongchom hé
uyu leygé hém motong nabo ongboké.

9 Sigé ao giding hé imur kumong danaaké, Sigé sungmé hé malu gala dayéng
geylong imur nyomong danaké, heygo igeylong hébéning malu Sigé ao hé ké.
10°Sigé a0 hémlong uyu gé ao hém ngulugé kongchen teyko hé, is€ hém imongné
mi hélong kristan birmé niro giding hém ayang mongné mi hé Sigé ao hé

mongké.

Ayang ranam hé

! Tropga ménnogé yuunying taanam si, ngulum ayang ratoké héboké. > Ken
giyingbo iyoka, uyu gabo igeylong atogé niro Abel mey mensu toku. Heygo
igeylong hébéning kogé inam hé poomongbo ito, holoka kogé niro gé inam hé
poobo ito.

13Birmé niro giding hé, ménnom chinggong mi hé romongbo inam hém



ménno lomyoka. '* Siinam hém bonggeylong ngulu turko la pinglen nam hém
ngulu chenda, heygo igeylong hébéning ngulu ayang rada. Ayang ramongné
mi hé yalo gé siitey kola dayéng danaké. '° Atogé kristan birmé niro hém
romongné mi hé gingri giné ké, holoka gingri giné mi hé turyéngné singchang
hém damong dana hélong ménno chenda. '® Jisu Kristo gé ngulu gabo siibi koga
ngulu ayang hém chenpa naké, hébé igeylong ngulu sin kristan birmé niro
giding gabo siitom dinké. ' Tani mong sologé meyté hé atogé kristan birmé
niro giding gé dinnam hém bimongbo ibéla, heykombo Sigé ayang hé malu
gala dadébo long? '® Ao giding hé, ngulu nappang téténg ning ayang radéna

hémongbo ngulu jija hém pentora geylong ayang hém kongtom neyjuka.

Sigé dakola meygang nam hé

19 Ngulugé ayang ranam hé, ngulugé jija la danam hém konglen danaké, hébé
inam hé ngulum Sigé dako la hennying mongbo ongnyo modé naké. *° Ngulugé
hinong gé mingnam hé imurpa ming jagabo, Si ngulugé hinong mingnam hém
tébé yongnaké, holoka mai abumbo chenmey danaké. ' Ajen giding hé,
ngulugé hinong hé imurpa ming mongbo ibéning, ngulu Sigé dako la ongsé
hém hennying ramké. **Kogé konglik dabo ibolong kogé bennam hém
taageylong ibéning, kogélo ngulugé dokonam hém pongdé naaké. # Holoka
kogé ngulum kobé jabnam hé si ké. Maigé horo Jisu gé amin hém minggéng
toka, holoka ayang ratoké hélong kobé jab boké. ?* Sigé kobé jabnam hém taané
giding hé Sigé apom la dadé naké, holoka malugé apom la Si dadé naaké,
holoka ngulugé apom la kogé danam hém kogé hamingné sungmé binam ning

ngulu chendé naaké.



Jijané sungmé hélong jija mongné sungmeé hé

! Ajen giding hé, sungmé kébang gé bennam hém hé jija tey ming yoka,
sungmé hé Si gago di Si gago mongdi hém damdi toka, heygo igeylong
hébéning tani mong si kupné nyubu hé aai lendé kuké. *Sigé sungmé hém
ménnogé kongchen nana hé siké, Jisu Kristo tanibo igeylong tani mong solo
ongnégo héné sungmé hé Si galo ongnaké. 3Jisu mey Sigé tangget nam go
hémongné sungmé hé Sigé sungmé mongké, hékeé hé Kristo mey ikorné sungmé
hé ké. Ménnogé ongyé ké hélong taanam Kristo mey ikorné sungmé hé
chinggong si ongngey geylong yédéke.

*Ao giding ménno Sigé mi héké, ménno mééné nyubu hém jeyné héké ke,
heygo igeylong hébéning, ménnogé apom dané hé sungmé tani monggé dané
hém tébé yongné goké. °>Holoka mééné nyubu hé tani mong gabo igeylong
malugé bennam hé tani mong gé tenda ga bengeylong tani hé taadé naaké.
®Ngulu Sigé mi héké, hébé igeylong Si mey chenné hé ngulugé bennam hém
taadé naaké, holoka Si mey chen mongné mi hé ngulugé bennam hém taamong
danaké. Holo igeylong Sigé nyubu hémlong mééné nyubu hém kongchen naadé

naakeé.

Ayangranam hé

7 Ajen giding hé, kaju ayang raney juka, heygo igeylong hébéning ayang hé
Si galo ongné ké, holoka ayangné mi hé Sigé ao hé ké, holoka Si mey chenné
ké. 8 Ayang mongné mi hé Si mey chen mongné mi ké, heygo igeylong hébéning
ayang hé Si ké. ® Ngulum Si maigé ayang hém kongtom nanébo Si maigé Horo
aken téténg hém tani mong solo tangget bitoku. Hébé inam hé mai galo
igeylong ngulu singnam hém pongyé teyké. °Si ayang si, ngulugé kom ayang
koga mongké, ko ngulum ayang sugeylong maigé horo aken hém ngulugé
imurnam ga lilen nabo tangget biboké.

1 Ajen giding hé, hébé ngulum Sigé ayang nam giyingbo ngulu sin ayang
radinké. '?Si mey kongkiné damongké, hébé ijagabo ngulu ayang rabéla

ngulugé apom la Si dayé teyké, holoka ngulu kébang hé Sigé ichombo mi hém



jijabo ayang nyo yéteyké.

13Kogé sungmé hém ngulum bigeylong ngulu kogé apom la danam hémlong
kogé ngulugé apomla danam hém chendé naaké. '*Holoka tani mong hém
yingtu chiknébo Horo aken hém Abo gé tangnam hém kongné mipang hé
nguluké, holoka héja ngulu hém mi giding hém benbi kérdé kunaké. '°> Ngulu
Jisu mey Sigé horo hé mingbéla, ngulu Sigé apom la dadé naaké, holoka Si mai
ngulugé apom la dadé naaké. '® Holoka ngulum hitdigo Si ayang dadi hém
ngulu chen bolong minggéngda. Ayang hé Si ké, mi hém ayangné hé Si gala
dadé naké, holoka malugé apom la Si dadé naaké. '’ Ngulu mi hém jijabo ayang
bolong Kristo gé ichombo tani mong solo dabéning, ngulugé ayangnam hé
jijané ayang hé ké, holoka damdi alo hém ngulu pasosé damongké.
18 Ayangnam la pasonam damong danaké, jijabo ayang nam hé paso momong
danaké, heygo igeylong hébéning paso nam hé dikpé tangsé hémké, pasoné mi
hé jijabo ayang chenmong danaké.

YKo ngulum ayang pyong geylong ngulu ayang danaké. * Birmé niro hém
ayang mongbo igeylong Si mey ayang dana héné mi hé méénaké, birmé niro
konggapnam hém sin ayang mongné, kongpong mongnam Si mey ayang ramkeé.
1 Si maigé ngulum tamda japnam hé, Si mey ayangné mi hé birmé niro hém

sin ayang ratoké hélong tamda jab boké.



Ngulugé tani mong solgé chiki ropok nam hém jeynam hé

1 Jisu ngulum yingteyné Masi go mingné dadé hélong Jisu mey Sigé ao go
mingné dadé hélong Abo hém ayangné mi dadé hé hégé horo hémsin ayang
danaké. % Si mey ayang bolong kogé bennam hém ngulu taabéla, kogé ao hém
ngulu ayangda hélong ngulu chenda. * Si mey ayang nam hé, Sigé itoké hénam
hém taanam héké, holoka kogé itoké hénam hé inyo mongsé mong goké. ¢ Sigé
ao daadé hé tani mong sol gé chiki ropok nam hém jeynyo din danaké, hém
ngulugé minggéng nam ning jeydin danaké. ° Tani mong hém jeyteyné hé, Jisu
mey Sigé horo hé minglong minggéngné mi hékeé.

Jisu Kristo gé mipangbo iné hé

® Ong geylong Isi ning baptisma long bolong kros la siigeylong uyi lenné Jisu
ke, isi téténg ning ong mongké, isi ning uyi ninglong ongboké. Holoka sungmé
hé ké mipang hé, heygo igeylong hébéning sungmé hé jijané héké. 7 Mipang hé
aum goké. ® Sungmé hélong isi hélong uyi hé, aum hé lakobo tolik radéké.
?Ngulu tani hé mipangbo bennam hém taarik jagébo Sigé mipangbo bennam
hé tani hé mipangbo bennam hém tébé yongdé naké, hébé igeylong maigé horo
tungbi ga Sigé mipangbo bennam hém taadin danaké. '°Sigé horo hém
minggéngné mi hé si bennam sum taageylong hinong la minggap danaké,
holoka Si mey minggéng mongné mi hé sum mééné sin hédé naaké, heygo
igeylong hébéning malu Si maigé horo tungbi ga bennam hém malu minggéng
mongbo igeylong ké. ' Sigé mipang bo bennam hé, Si ngulum turyéngné
singnam hém biné ké, holoka hé singnam hé kogé horo gala dadé naaké. 2 Higé
dakola horo hé dayédi, holo singnam hé dadé naaké, holoka Sigé horo hé

damongko mi la singnam hé damong danaké.
Turyéngné singnam hé
13 Sigé horo hém minggéngné giding ménnom, turyéngné singnam hé ménno
gala danam hém chenmo dabo minglong ngo si higé sum modé naaké.
14 Ngulugé Sigé dakola minggéng geylong ongnam hé, kogé mingko ga ngulu
heygo doko yédi hém taadé naaké. '> Ngulugé dokonam hém taada hélong

ngulu chenbéla, ngulugé dokonam hém mai bitér danaké hélong ngulu chendé



naake.

16 Minggéngné birmé gona ijagabo niro gona ijagabo yalo hém siimo mongné
imurnam go inégo kongpong baning, hé mi holo gabo ménno dibi toka, malum
Si turyéngnam hém biyé teyke. Ngo yalo hém siimo mongné imurnam iné gabo
bendé naké, hébé ijagabo imurnam hé yalo hém siimoné sin dadé naké, holo
gabo ngo dibi toké hémong ké. ' Ilak mongnam kébang hé imur héké, hébé
ijagabo imur akéna yalo hé siitey koga ingé mongdé nake.

18 Sigé ao giding hé imur yéngmong dana hélong ngulu chenda, holoka Si galo
lenné hé malum Sigé horo yingdé naaké, hébé igeylong uyu hé malum isit
nyomong danaké.

¥ Ngulu Sigé mi héké, holoka tani mong gé mi hé uyu gé nangla danam hém
ngulu chenda.

20 GSigé horo ongnam hém ngulu chenda, holoka ngulum henchen nané hém
bigey kulong jijané Si mey ngulu chendéku. Ngulu jijané Sigé apom la dadé
naaké, heygo igeylong hébéning ngulu maigé Horo Jisu Kristo gé apom la dada.
Jijané Si hélong turyéngné singnam hé Mai ké.

1 Ao giding hé, ménno ménam si giding hém dinam hém ado yangsu toka.



